ՀԻՄՆԱՎՈՐՈՒՄ
«ԳԵՏԱՈՂՈՂԱՏԱՅԻՆ ՏԻՊԻ ՀԱՆՔԱՎԱՅՐԵՐՈՒՄ ԱՎԱԶԻ, ԱՎԱԶԱԿՈՊՃԱՅԻՆ, ԱՎԱԶԱԿՈՊՃԱԳԼԱՔԱՐԱՅԻՆ ԽԱՌՆՈՒՐԴԻ ՎԵՐԱԿԱՆԳՆՎՈՂ ՊԱՇԱՐՆԵՐԻ ԱՐԴՅՈՒՆԱՀԱՆՄԱՆ ԿԱՐԳԸ ՍԱՀՄԱՆԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2008 ԹՎԱԿԱՆԻ ՀՈՒՆՎԱՐԻ 10-Ի N 18-Ն ՈՐՈՇՈՒՄՆ ՈՒԺԸ ԿՈՐՑՐԱԾ ՃԱՆԱՉԵԼՈՒ ՄԱՍԻՆ » ԿԱՌԱՎԱՐՈՒԹՅԱՆ ՈՐՈՇՄԱՆ 
ԸՆԴՈՒՆՄԱՆ

1․ Անհրաժեշտությունը – Սույն իրավական ակտի ընդունումը բխում է ՀՀ ընդերքի մասին օրենսգրքի 15-րդ հոդվածի 2-րդ մասի 25-րդ կետի պահանջից և միաժամանակ պայմանավորված է 2025 թվականի նոյեմբերի 13-ին ընդունված «Հայաստանի Հանրապետության ընդերքի մասին օրենսգրքում փոփոխություններ և լրացումներ կատարելու մասին» ՀՕ-395-Ն օրենքի դրույթների կիրարկումն ապահովելու անհրաժեշտությամբ: Նշված օրենքով էականորեն խստացվել են ընդերքօգտագործման նկատմամբ վերահսկողական պահանջները, ուստի Նախագծի ընդունումը թույլ կտա ապահովել գետաողողատային հանքավայրերի շահագործման իրավական կարգավորումների ամբողջական ներդաշնակեցումը նշված օրենքով սահմանված վերահսկողական նոր և խստացված պահանջներին: 
Հարկ է նշել, որ գործող իրավակարգավորումները, որոնք սահմանված են Կառավարության 2008 թվականի հունվարի 10-ի N 18-Ն որոշմամբ, վերաբերում են բացառապես Արաքս գետին, մինչդեռ առկա է անհրաժեշտություն սահմանելու միասնական պահանջներ հանրապետության ողջ տարածքի համար՝ ներդնելով ՀՕ-395-Ն օրենքով նախատեսված վերահսկողության ժամանակակից գործիքները: Այս համատեքստում սահմանային շերտում և սահմանային գետի ափերին գտնվող գետաողողատային տիպի հանքավայրերում օգտակար հանածոների արդյունահանման աշխատանքներ իրականացնող ընդերքօգտագործողները աշխատանքները պետք է իրականացնեն բացառապես GPS համակարգով կահավորված և սերվերային ենթակառուցվածքին անխափան միացված տեխնիկական միջոցներով:
2. Ընթացիկ իրավիճակը և խնդիրները - Ներկայումս գետաողողատային տիպի հանքավայրերում ավազի, ավազակոպճային և ավազակոպճագլաքարային խառնուրդի վերականգնվող պաշարների արդյունահանման հետ կապված իրավահարաբերությունները ամբողջությամբ և համակարգված կարգավորված չեն։ Գործող իրավակարգավորումը սահմանված է Հայաստանի Հանրապետության կառավարության 2008 թվականի հունվարի 10-ի N 18-Ն որոշմամբ, որը նախատեսում է միայն Արաքս գետից գետավազի արդյունահանման կարգը և չի ընդգրկում Հայաստանի Հանրապետության այլ գետերի գետաողողատային տիպի հանքավայրերը։
Բացակայում են վերահսկողության ժամանակակից գործիքներին առնչվող կարգավորումները, ինչպիսիք են արդյունահանող տեխնիկայի GPS համակարգով կահավորումը և սերվերային ենթակառուցվածքին միացման պահանջը։ 
3․ Կարգավորման նպատակը և բնույթը – Նախագծի նպատակն է սահմանել գետաողողատային տիպի հանքավայրերում ավազի, ավազակոպճային և ավազակոպճագլաքարային խառնուրդի վերականգնվող պաշարների արդյունահանման միասնական կարգը Հայաստանի Հանրապետության տարածքում, ապահովել ընդերքօգտագործման գործընթացների պատշաճ կարգավորումը, ինչպես նաև նվազեցնել գետերի հուների փոփոխության և շրջակա միջավայրի վրա հնարավոր բացասական ազդեցությունները։
Հստակեցվել է «ողողատահուն» հասկացությունը և սահմանվել են հիդրոմորֆոլոգիական կայունության ապահովման կոնկրետ պայմաններ՝ բացառելով գետերի բնական հունի փոփոխությունը և ափերի քայքայումը:
Նախագծով սահմանվում են արդյունահանման իրականացման պայմանները, արդյունահանման ժամանակահատվածի սահմանափակումները, ինչպես նաև սահմանային գետերի պարագայում լրացուցիչ պահանջներ՝ գետի հունի փոփոխությունը և անդրսահմանային ազդեցությունը բացառելու նպատակով։
Հիմք ընդունելով 2025թ․ նոյեմբերի 13-ին ընդունված «ՀՀ ընդերքի մասին օրենսգրքում փոփոխություններ և լրացումներ կատարելու մասին»  ՀՕ-395-Ն օրենքի 15-րդ հոդվածի 4-րդ մասը՝ նախատեսվել է, որ որոշման հավելվածի 13-րդ կետի պահանջը, ուժի մեջ է մտնելու պաշտոնական հրապարակման օրվան հաջորդող իննսուներորդ օրը:
Նախագծով նաև սահմանվում է արգելք սահմանային շերտում սահմանային գետերի հունից ավազի (ավազակոպճային, ավազակոպճագլաքարային խառնուրդի) արդյունահանման վրա, ինչպես նաև գետի հունի փոփոխությունը և անդրսահմանային ազդեցությունը բացառելու նպատակով, նախատեսվում է հունի վիճակի ու կայունության պարտադիր մշտադիտարկում։
Սահմանվել է պահանջ՝ մշտադիտարկումներն իրականացնել տոպոգրաֆիական հանույթների միջոցով և դրանք ներկայացնել նաև թվային (DXF կամ Shape files) տարբերակով: Կարգավորման շրջանակներում ներառվել են նաև դրույթներ՝ սահմանային գետի հունի փոփոխության վտանգի դեպքում տնտեսվարողի կողմից վերականգնողական աշխատանքների իրականացման պարտավորության վերաբերյալ, ինչը բխում է Օրենսգրքի 59-րդ հոդվածի 3-րդ մասի 25-րդ կետի պահանջների պահպանման անհրաժեշտությունից:
Նախագծով սահմանվում են նաև սահմանային շերտում ընդերքօգտագործման իրավունքի կասեցման կամ դադարեցման դեպքում Ազգային անվտանգության ծառայությանը տեղեկատվության տրամադրման իրավակարգավորումներ՝ սահմանային անվտանգության ռիսկերի կառավարման նպատակով:
4․Նախագծի մշակման գործընթացում ներգրավված ինստիտուտները և անձինք – Սույն նախագիծը մշակվել է ՀՀ տարածքային կառավարման և ենթակառուցվածքների նախարարության կողմից: 
5․ Ակնկալվող արդյունքը – Նախագծի ընդունման արդյունքում կձևավորվի գետաողողատային տիպի հանքավայրերում ավազի, ավազակոպճային և ավազակոպճագլաքարային խառնուրդի վերականգնվող պաշարների արդյունահանման միասնական և հստակ կարգավորում Հայաստանի Հանրապետության տարածքում։
Միաժամանակ կբարձրանա ոլորտի իրավական որոշակիությունը, կսահմանվեն արդյունահանման իրականացման հստակ պայմաններ և վերահսկողության մեխանիզմներ, ինչը կնպաստի գետերի հուների կայունության պահպանմանը, գետի հունի փոփոխության և հնարավոր անդրսահմանային ազդեցությունների կանխմանը, ինչպես նաև ընդերքօգտագործման գործընթացի թափանցիկության և վերահսկելիության բարձրացմանը։ Արդյունահանող տեխնիկայի GPS համակարգով կահավորման և տոպոգրաֆիական հանույթների թվային (DXF կամ Shape files) տարբերակով ներկայացման պահանջների ներդրումը հնարավորություն կտա ապահովել իրական ժամանակում իրականացվող վերահսկողություն և տվյալների հավաստիություն:
6. Ներկայացվող հարցի կապակցությամբ լրացուցիչ ֆինանսական միջոցների անհրաժեշտությունը և Հայաստանի Հանրապետության պետական բյուջեի եկամուտներում և ծախսերում սպասվելիք փոփոխությունները – Ներկայացված նախագծի ընդունման դեպքում պետական բյուջեի եկամուտների ավելացում չի նախատեսվում:
7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Ներկայացվող նախագծերի մշակումը բխում է ՀՀ կառավարության 2021 թվականի օգոստոսի 18-ի N 1363-Ա որոշմամբ հաստատված հավելվածի  «2․8 բնական ռեսուրսների կայուն կառավարում» բաժնից (Կառավարության 2021-2026թթ. Ծրագիր)։

